
Ordu bi 

Asier Santillan 

Giza eskubideen Kosovoko begiralea 

Bi egun eta erdi eskas familiarekin Katalunian pasa ondoren, Bartzelonako Prat aireportuko kaosa sufritu eta gero, Vienako aireportuko lasaitasun eta ordenan nago. Leku bi, egoera bi, eta bien artean soilik ordu bi. Istorio desberdinak plano paraleloetan kontatzen dituzten filmak beti izan ditut gustuko. Zenbat eta plano gehiago edukita, gainera, askoz hobeto. Antzeko liburuak ere gustukoak ditut. Istorio bakar bat imajinatu beharrean, zeure buruak istorio guztiak kontuan eduki behar ditu, eta elkartzen direneko momentua asmatu. Istorio konplexuak oso interesgarriak izaten dira. 

Errealitateko istorio paraleloak, plano paraleloak, berriz, ez dira inoiz perfektuak izaten, eta infinituan elkartu beharrean ohizkotan talka egiten dute. Gainera, noiz eta nola egingo duten talka asmatzea nahiko zaila da, eta istorio orori lotura puntu mingotsa ezartzen dio horrek. 

Vienako aireportuan, lurreratzen ari ginen momentuan, Amerikako Estatu Batuetako (AEB) Armadaren karga hegazkin bat alboko pistan sartu eta zerurantz jo du. Nora joango ote den pentsatzen ikusi dut neure burua, Afganistan aldera, Irakera, CIAren hegaldi sekreturen bat izango ote da, Guantanamorantz joko al du? Zer pentsatuko ote dute hegazkinaren agintea daukaten pilotu- ek? 

Plastikozko soldaduekin jolasten nintzen txikitan, eta gero jeiperman delakoarekin gaiztoen aurka ekintza armatuak amesten orduak ematen nituen, nire etxeko logelaren bakardadean. Soldaduen pelikulak beti izan ditut gustuko, eta gerren inguruan idatziriko liburuak sekulakoak direla onartu behar dut. Inoiz irakurri al duzue Errusiako iraultzaren inguruan idatziriko Don Baketsua? Harrigarria! 

Baina gauza bat gerraz irakurtzea da, eta beste gauza bat gerra bizitzea. Errealitatea, esan ohi den bezala, fikzioa baino gordinagoa da beti, eta onartu beharra dut urteak (hobeto esanda, segundo bi soilik!) pasatu behar izan nituela neure buruan nuen alde erromantiko-infantila guztiz baztertu arte. Gogoan dut, oraindik, Zagrebeko tren geltokian 1992. urtean frontetik iritsi berriak ziren soldaduen begiradaren hoztasuna, ezereza, beldurra... eta gaur oraindik egunero ikusten dut errefuxiatuen begiradaren itxaropen falta. Berdin dio Kroazian, Kosovon, Angolan edota Libanon izan, begiradak eta sentimenduak beti berdinak baitira. 

Nire lana dela eta, mundu osoko militar asko ezagutu ditut, eta militar horien biktimak ere bai; eta haiekin nagoenean, beti galdera berberak pasatzen zaizkit burutik: hain pertsona normal diruditen gizaki hauek nola sartu ote dira halako munduan? Nola jasan dezakete hain sinple eta era berean hain konplexua den mundu batean bizitzea? Sinistuko al dituzte beren gobernuek edota burukideek dioten zabor guztia? 

Nola ez, borroka armatuetan parte hartzen duten kide guztiak ezin dira modu berean epaitu, baina non jartzen dugu muga, edo hobeto esanda, nork jar dezake gaiztoen eta onen arteko muga? Adibide bat jartzeagatik, zertan pentsatuko zuten Qana hiriko eraikina bonbardatu zuten hegazkinen pilotuek? Eta albisteak irakurri ondoren... zer darabilte buruan? Ondo eginaren plazera? Ez dut uste! Eta Kosovon NATOren pilotuek 1999an Jugoslavia bonbardatzean zer zerabiltzaten buruan? 

Nire belaunaldikoak, beste hainbat berrirekin nahasturik, Libanoko gerrarekin hazi ginela esan dezakegu. Egunero Walid Junblat, Michel Aun, Bekaako harana, falange kristauak, Hezbola eta Beirut gure etxeetan sartzen baitziren Telediario edota hasi berria zen Teleberri-ren bitartez. Ariel Sharon ezaguna egin zuten Shabra eta Shatilako sarraskiak ezagutu genituen, eta hamabost urteko gerraren bukaera etorri zenean, ezinezkoa zirudien. Baina, egia esateko, hainbeste ez zitzaigun axola izan, Libanoko gerraz aspertuta baikeunden eta, gainera, halako gerra korapilatsua ulertzea ez zen erraza. 

Gaur, garai hartako oihartzunak datozela dirudi, eta denborak atzera egin izan balu bezala, haurtzaroko istorio zahar-berriak datoz Tiro eta Sidonetik. Bitartean, Deustuko Unibertsitatean egin nuen Nazioarteko Laguntza Humanitarioko masterrean ikasitakoa paperean jarri nahi dut, eta, beste sasi-kontalari askoren antzera, Israel gerra krimenetan murgiltzen ari dela salatzea gustatuko litzaidake. Baina zertan lagunduko ote du halako salaketa bat egiteak? Tironen mehatxupean bizi diren zibilek jakingo al dute inoiz euskal herritar askok haiekin sufritzen dugula? Irakeko gerraren aurkako protesta anitz egon ziren, baina, oraingoan, Ekialde Hurbileko gatazka konponezinaren barruan sartzen dugula dirudi... eta kitto! 

Gainera, ez naiz ni Hezbolako defendatzen hasiko. Israelgo Armadaren antzera koldarren gerra egiten baitu, eta Haifa eta Naharijako zibilak katiuska misilekin bonbardatu. Batzuk Alaren alderdia dira, ete besteek Javeren nahia betetzen dute. Jainkoaren izenean hiltzen, beraz, biak; talka egiten duten istorio paralelo bi irudikatuz. 

Qanaren inguruan txiste errazak egin daitezke, hiri hartan azken bi mila urte inguruan ez baita mirakulurik gertatu, gaur ura ardo bihurtu beharrean odol bihurtzen da eta. Baina mirakulurik ere ez zen gertatu duela 60 urte Jerusalemgo David Errege hotelean, Etzel erakunde judu armatuak bonba bat leherrarazi zuenean. 91 pertsona hil ziren, eta, ekintzaren ostean, britaniarrek Palestinatik alde egitea erabaki zuten, Israelgo estatuaren jaiotzari bidea libre utziz. Menahen Begin, garai hartako terrorista, gaur egun askatasunaren aldeko borrokalaria da, betiko hipokrisiarekin jarraituz: gureak borrokalariak, etsaiak terroristak! 

Hezbolaren aurka egiten jarraituko dutela diote Tel Aviven, Libanok Nazio Batuen Segurtasun Kontseiluaren 1559 eta 1680 erabakiak betetzen ez dituen artean, baina Palestinaren inguruan hartutako antzeko erabakiak noiz beteko ote ditu Israelek? Viena edota Romatik Zagrebera bi orduko hegaldi soila zegoen 1992. urtean. Europar Batasunetik gerrara ordu bi bakarrik zeuden, eta, gaur, antzeko egoeran gaude berriro, Larnakatik, Txipreko hiriburutik, bi orduko bidaia motza bakarrik baitago Beirutera. Zorionez, geu lasaitasunaren planoan gaude, eta paraleloki gerrak urruntasun faltsu batean bizi ditugu, baina inoiz egingo al dugu errealitate bien artean talka? Eta jakingo al dugu noiz edota nola gertatuko ote den? Tina Kroaziako laguna dut, Beiruten ari da lanean eta, haren hitzetan, gaur Libanon gertatzen ari dena nazkagarria da, sinpleki eta besterik gabe: nazkagarria. Eta ni ados nago. 

